
Siberiako mamuta klonatzeko prest daudela diote zientzialariek 

Duela bi urte izoztuta aurkituriko animaliaren DNA erabili nahi dute 

Erredakzioa - DONOSTIA Jurassic Park filmetik ateratako fantasia dirudi, baina zientzialariek Siberiako mamuta berpizteko prest daudela esan dute. Mamutaren zelulak klonatzeko «zailtasun teknikorik ia ez dago», esan zuen atzo Niochi Tsutsui zientzialari japoniarrak, Errusiako Jakutia errepublikako presidenteordearekin bildu ondoren. 

Duela bi urte aurkitu zituzten ugaztun erraldoi horren gorpuzkinak, Jakutiako Jukagir eskualdean. Siberiako lur azpiko izotzetan aurkitu zuten mamuta, izugarri ongi kontserbaturik. Ordura arte animalia klase horren hezur fosilizatuak baino ez ziren ezagutzen. Jukagirko mamuta ez zegoen fosilizaturik, baizik eta izozturik, eta gorputzeko atal bigunak gorde ditu, azala, hesteak eta hainbat organo. «Materiala sekulakoa da, ez soilik mamutaren DNA ez delako hondatu, baizik eta 18.000 urtez gorde delako», esan dute Errusiako zientzialariek. Zelulon artean animalia klonatzen erabiltzeko modukoak daudela gaineratu dute.Zelulok klona daitezke eta Indiako elefantearen enbrioietan txertatu. Operazioa behin eta berriz egin beharko litzateke 50 urtez, eta, azkenean, genetikoki %88 mamuta izango den animalia lortuko litzateke. 

Arriskuak «Mamuta klonatu aurretik onurak eta arriskuak kalkulatu behar ditugu, beste animaliei ekar diezaiekeen kalteak kontuan hartuta», esan zuen Tsutsui zientzialariak. Jukagirko mamuta ar heldua zen, 40-50 urtekoa. Kalkulatu dutenez, 2,8 metroko garaiera zuen eta lauzpabost tonako pisua.Zientzialariek ez dakite zergatik galdu ziren mamutak. Populazioa duela 11.000 urte hasi zen urritzen, eta azken aleak duela 3.600 urte hil ziren. Aditu gehienek uste dutenez, klima aldaketaren ondorioz galdu ziren. Beste batzuen arabera, ordea, izurrite baten biktima izan ziren. Baliteke Jukagirko mamutaren DNAn ustezko birus edo gaitz haren zantzuak egotea. 

